
如該監所言實未穩便適聞

聖母慈意亦欲候明年二三月萬物發生之時舉行　大

禮仰惟

聖母睿見極其允當考之古禮皆以仲春會男女桃夭之

咏見于風人今若定以春時則旣有合于天地交泰萬物

化醇之意且當

皇上聖齡十六又率遵乎累朝　列聖之規不遲不早最

爲協中夫婚姻大事人道所重然必待父母之命媒妁之

言自天子以至于庶人一也今此　大禮亦惟取裁于

聖母之一言耳仰煩　睿思再加斟酌定以明歲或取三

月春煖之時或用四月淸和之候　諭下臣等傳示各衙

門遵行次日

上批欽天監本朕奉

聖母慈諭著于明年三月內擇吉行禮

世宗肅皇帝實錄成　命閣臣撰勑　加恩監修總裁等

官

上奉

聖母慈旨遣　諭閣臣以今歲大喜暫免行刑張居正覆

奏曰臣等仰惟

聖母慈悲不殺之仁

--

皇上將順好生之美敢不仰承以廣　德意但查我　祖

宗舊制凡官吏軍民人等犯該死罪有決不待時者有監

至秋後者鞫問旣明悉依律處決未有淹禁累年不行處

斷者至嘉靖末年　世宗皇帝以齋醮奉玄始有暫免不

決之令或閒從　御筆所勾量行處決然此實近年姑息

之弊非我　祖宗𡸁憲之典也夫春生秋殺天道所以運

行雨露雪霜萬物因之發育若一歲之閒有春生而無秋

殺有雨露而無雪霜則歲功不成而化理或滯矣明王奉

若天道其刑賞予奪皆奉天意以行事書云天命有德五

服五章哉天討有罪五刑五用哉若棄有德而不用釋有

罪而不誅則刑賞失中慘舒異用非上天所以立君治民

之意矣臣等連日詳閱法司所開重犯招情有殺祖父母

父母者有毆死親兄及同居尊屬者有殺一家非死罪三

人者有強盜劫財殺人者有闘毆逞兇登時打死人命者

據其所犯皆絕滅天理傷敗彞倫仁人之所痛惡覆載之

所不容者天欲誅之而

皇上顧欲釋之其無乃違上天之意乎康誥曰惟廸　不

于我政人得罪天惟與我民彞大湣亂曰乃其速由文王

作罰刑兹無赦言彼寇攘姦宄不孝不友之人所犯至于

如此若爲政者不加之以刑則天與我民之常道將至于

